
হেমচন্দ্র-গ্রন্থাবলী





যেন সে অচল সুরভি-মধুর
সৌগন্ধে ডুবিয়া রয়।

অগুরু চন্দন জিনিয়া সে গন্ধ
পুষ্পগন্ধ যেন মৃদু;

মরি কি মধুর মনোহর যেম
দেবের বাঞ্ছিত মধু!

ভ্রমিছে সে গন্ধ ঘেরিয়া আচল
প্রতি শিখরের চূড়ে;

ছুটিছে পবনে সে ঘ্রাণ নিয়ত
কতই যোজন যুড়ে;

নাহি হয় হ্রাস ক্রমে যত যাই
ক্রমে বৃদ্ধি তত হয়,

নাসারন্ধ্র যেন ঘ্রাণ পূর্ণ করি
প্রাণ করে মধুময়।

সেই গন্ধে মজি শুনি সেই ধ্বনি
ভ্রমি সে অচল'পরে;

ভ্রমিতে ভ্রমিতে কত কি অদ্ভুত
দেখি চক্ষে সুখভরে;

নিরখি তাহার কোন বা শিখরে
প্রাণী বসি কোন জন

অসুর-অসাধ্য অসম্ভব ক্রিয়া
নিমেষে করে সাধন;

কোন গিরিচূড়ে বসি কোন প্রাণী
মণিদণ্ড হেলাইছে,

ক্ষণপ্রভা তার বশবর্ত্তী হৈয়ে
চরাচর ঘুরিতেছে;

কোন বা শিখরে বসি কোন জন
তোলে ভোগবতী-জল;

কেহ বা করেতে আকর্ষণ করি
ঘুরায় বিশ্বমণ্ডল;

